
Dragi naši,
Veliko mi je zadovoljstvo uvesti vas u deseto jubilarno 
izdanje Biltena Udruženja Srce za djecu.
Iza nas je jedna izazovna i teška godina, koja nas je sve 
podsjetila na to kako je život nepredvidiv i kako se sve 
može u trenu promijeniti.
2020. godina donijela je svima mnogo poteškoća, a 
posebno ugroženim kategorijama društva, od kojih su i 
djeca oboljela od malignih bolesti. Pandemija COVID-19 i 
korona virus donijeli su dodatni strah, još veću izolaciju i 
mnoštvo teških trenutaka. 
Teško je bilo i nevladinom sektoru, jer su umanjena 
sredstva, otkazani su mnogi javni pozivi, a pad ekonomije 
je donio i manje donacija te su, samim tim, mnogi projekti 
dovedeni u pitanje. Upravo zbog ovih okolnosti, prije 
svega, želim se od srca zahvaliti svim dobrim ljudima, 
društveno odgovornim kompanijama, institucijama koje 
nisu zaboravile djecu oboljelu od raka u ovim najtežim 
trenucima. Hvala što ste ostali uz nas i onda kada za vas 
situacija nije bila najpovoljnija. Hvala što ste pomogli 
da najvažniji projekti za našu djecu i njihove porodice 
ostanu „živi“ i funkcionalni, jer bez vas ne bismo mogli 
realizovati naše aktivnosti.
Mi smo ostali dosljedni svojoj misiji i viziji i tokom ovog 
teškog perioda, jer su nam uvijek prioritet i na prvom 
mjestu naši mali hrabri heroji i njihova dobrobit. Trudili 
smo se olakšati im na sve načine postojeću situaciju te 
da ostanu zaštićeni. 
Zato smo brzo i efikasno odgovorili na COVID-19 
situaciju tako što smo, u trenucima kada je manjkalo 
osnovnih sredstava, uspjeli obezbijediti zaštitnu opremu, 
higijenske potrepštine, dezinfekciona sredstva, maske i 
sve što je neophodno za zaštitu naše djece od infekcije. 
Tako smo, od marta,  poslali preko 300 paketa na adrese 
naših hrabrih mališana širom Bosne i Hercegovine. Isto 
tako smo mislili na naše mališane koji su najosjetljiviji i 
kojima je najteže, a to su oni koji se nalaze na bolničkom 
liječenju. Da bismo im pružili zaštitu, u više navrata 
smo obezbijedili donacije zaštitne opreme, neophodnih 
lijekova, dezinfekcionih sredstava, maski, higijenskih 
potrepština, medicinske opreme za hematoonkološka 
odjeljenja u Tuzli i Sarajevu te pedijatrijske klinike u 
Bihaću, Mostaru i Zenici. 
Posebno smo ponosni na saradnju sa Državom Kuvajt, 
koja nas nije zaboravila ni tokom pandemije, te su i 
ove godine finansirali naš Fond za nabavku lijekova. 
Zahvaljujući ovom Fondu, za naše mališane  uspijevamo 
obezbijediti lijekove, koji nisu na esencijalnoj listi, a 
preporučeni su od strane ljekara za liječenje, medicinska 
pomagala, medicinsku opremu za potrebe pedijatrijskih 
hematoonkoloških pacijenata, itd.
Usprkos nepovoljnim uslovima, nismo zaboravili na 
obrazovanje naših mališana, ali i naših mladih koji 
su isto tako izašli na kraj sa svim izazovima s kojima 
se obrazovni sistem susreo. Uspjeli smo obezbijediti 
nastavak stipendiranja naših MladiCa – mladih ljudi koji 
su u djetinjstvu preživjeli rak. Svakako, u narednoj godini, 

jedan od ciljeva nam je obrazovanje djece i mladih 
oboljelih i liječenih od raka. 
Pošto je cijela 2020. godina bila u znaku pandemije tako 
je neizbježno utjecala i na projekat izgradnje Roditeljske 
kuće koji je odložen. Po novom planu, sa izgradnjom 
krećemo sa proljećem 2021. godine i iskreno se nadamo 
da ćemo već u sljedećem biltenu pisati o njenom 
otvorenju.
Projekat Moja kosa tvoja kosa ni ove godine nije izgubio 
podršku dobrih ljudi koji su poštom, kroz cijelu godinu, 
slali svoju kosu samo sa jednim ciljem: da stave bar 
jedan osmijeh na lica dječice kojoj je on najpotrebniji. 
Zaista je i bilo osmijeha i to mnogo njih. Pandemija nas 
nije spriječila da izradimo i uručimo 7 novih perika, a 3 
perike smo prepravili i uručili ih novim djevojčicama. 
Iako je ovo bila teška godina, bilo je isto tako i uspješna 
uz više truda i rada. Zbog toga se moram zahvaliti mom 
timu Srce za djecu, koji je predano radio sve vrijeme, 
prilagodio se novonastaloj situaciji i sa mnogo ljubavi, 
razumijevanja, odgovornosti i predanosti napravio velike 
rezultate.
Hvala i Vama što se uz nas i pozivam Vas da na narednim 
stranicama detaljnije pogledate i pročitate šta smo to sve 
radili u proteklom periodu.

Srdačno vaš,

Glavu gore. Najteže bitke 
život čuva za najsnažnije. 
Teška vremena stvaraju 

jake ljude.

Pripremili smo 200 mini higijenskih paketa pomoći (dezinfekciona sredstva, 
zaštitne maske, sapuni i dr.higijenske potrepštine) koje je mobilni tim Udruženja 
podijelio porodicama širom FBiH kao inicijalni odgovor na nedostatak ovih artikala 
u apotekama i prodajnim lancima. Pakete smo spakovali zahvaljujući donaciji iz 
Ureda Evropske unije u BiH sa EU ambasadorom Johannom Sattlerom, donaciji Zada 
Pharmaceuticals i besplatnoj dostavi od kompanije A2B Express.

Online psihološka podrška za djecu oboljelu od raka i njihove porodice -   radi 
neizvjesnosti i težine situacije porodicama djece oboljele od raka na raspolaganje 
smo stavili naša dva psihologa koji su im dostupni online i putem telefona za sve 
nedoumice koje imaju te ukoliko se teško nose sa stresom koju nosi jedna takva 
situacija. Naše stručno osoblje redovno komunicira sa djecom i roditeljima koji 
se nalaze na liječenju van granica BiH i na taj način smo i njima bar psihološka 
podrška u zaista izazovnom vremenu.

Potrudili smo se kreirati i online sadržaje koje komuniciramo preko naših društvenih 
mreža, a to su infografike sa uputama za sve građane BiH kako se mogu zaštiti u 
doba pandemije te ukazali na važnost samozaštite kao osnove zaštite ugroženih 
dijelova društva od kojih je jedna i populacija naših hrabrih mališana. Upravo smo 
pokrenuli i kampanju podizanja svijesti putem video materijala koje kreiraju članovi 
Udruženja iz svojih domova, a odnosi se na važnost poštivanja mjera nadležnih 
institucija, samozaštite i izolacije sa naglaskom na zaštitu populacije djece oboljele 
od raka.

Obezbijedili smo i donacije za hematoonkološka odjeljenja u Sarajevu i Tuzli 
koje su se sastojale od zaštitne opreme za medicinsko osoblje, dezinfekcionih 
sredstava za ruke i površine, higijenskih potrepština za održavanje higijene na 
odjeljenjima, lijekova koji nisu na esencijalnoj listi, te nešto osnovnih namirnica za 
djecu i majke pratilje koje se nalaze trenutno na odjeljenjima. 

Udruženje „Srce za djecu oboljelu od raka“, kroz svoje aktivnosti, se trudi da 
umanji strah i brigu te pruži sveobuhvatnu podršku i pomoć djeci oboljeloj od 
raka, ali i njihovim porodicama, tokom pandemije COVID-19. Tako smo došli na 
ideju da pokrenemo projekat Porodične poljoprivrede, koji ima za cilj pomoći 
porodicama da korisno utroše vrijeme provedeno u izolaciji, da se kroz zajedničke 
porodične aktivnosti opuste i zaokupe misli nečim drugim, ali i da oforme mali vrt 
iz kojeg će na kraju dobiti zdravu i organsku hranu, jer svi znamo koliko je za djecu 
oboljelu od raka bitna zdrava ishrana i zdravi stilovi života. Spakovali smo i poslali 
40 poljoprivrednih paketa porodicama širom FBiH. 

naš prvi odgovor na pandemiju
Pandemija Covid-19 virusa donijela je nove izazove za cijelu Bosnu i Hercegovinu, ali i populaciju djece oboljele 
od raka i njihovih porodica. Ionako imunokompromitovani uslijed teških dijagnoza i još težeg i zahtjevnijeg 
medicinskog tretmana, djeca oboljela od raka jedna su od najugroženijih grupa bh.društva uslijed rizika koje 
nosi sa sobom širenje zaraze. 
Udruženje „Srce za djecu oboljelu od raka“ svoje aktivnosti prilagodilo je novonastalnoj epidemiološkoj 
situaciji u cilju da pruži što efikasniju i kompletniju podršku našim članovima u ovim teškim vremenima.

Mart
2020

APRIL
2020

Poljoprivredni paket se sastoji od osam vrsta sjemena, rukavica za rad u vrtu, motikice, 
lateks rukavica, zaštitnih maski i sredstva za dezinfekciju ruku. Zahvalnost dugujemo našim 
prijateljima i donatorima iz Ureda za društvenu brigu Rijaseta Islamske zajednice BiH koji su 
podržali ovaj projekat svojom donacijom. 

Pandemija je donijela mnogo izazova za djecu oboljelu od raka i njihove roditelje. 

Nažalost, u pandemiji smo izgubili i naša dva borca Anesa i Emana koji su 
izgubili svoju bitku s rakom i za njihove roditelje je bilo vrlo teško pored svega 
i obezbijediti transport za BiH kada su sve granice bile zatvorene, aviosaobraćaj 
obustavljen i još mnogo drugih otežavajućih okolnosti.

Svi smo se zajednički uključili maksimalno i dali sve od sebe kako bi im obezbijedili 
dolazak kući i da na dostojanstven način isprate svoju djecu na ahiret.

Osjećamo potrebu da se moramo zahvaliti prije svega lokalnim zajednicama ove 
djece i porodica, općinama Kakanj i Vogošća, koje su se angažovale maksimalno 
i pomogle nam finansijski da se omogući transport tako što su izdvojili sredstva 
za transport. 

Također, od srca hvala Kriznom štabu FBiH, Crvenom križu BiH i Ministarstvu 
zdravstva FBiH, Ambasadi BiH u Rimu i konzulatu BiH u Milanu, koji su isto tako 
pomogli u cijeloj ovoj situaciji. Posebno hvala bolnici St. Orsola Malpighi Bologna, 
organizaciji A.G.E.O.P. i državi Italiji za svu podršku. 

Hvala od srca. Pokazali su da brinu za svoje sugrađane u najtežim trenucima 
njihovih života, da bezuslovno stoje na njihovoj strani i u najtežim okolnostima. 

Pokazali su da se zajedničkim angažmanom može napraviti sve pa i preći 
zatvorena granica i sve ono što se na prvu čini nemogućim i teškim.

Organizovali smo online nagradno likovno takmičenje „Maštom do zvijezda“ 
za djecu oboljelu od raka iz cijele BiH sa ciljem olakšanja njihove izolacije i 
popunjenja dugih i teških dana maštanjem, crtanjem, slikanjem i zabavom. 
Ali smo pripremili i 4 vrijedne nagrade, uz pomoć prijatelja i sponzora, kako bi 
nagradili njihov trud i rad. Prva nagrada je bila Samsung tablet, druga nagrada 
je Samsung telefon, treća nagrada je Tupperware set i knjiga i četvrta nagrada je 
pribor za crtanje. 

Na nagradno takmičenje prijavljen je 41 rad djece uzrasta od 3 – 15 godina, a 
glasanjem na društvenim mrežama su odabrana 4 rada koja su nagrađena 
pomenutim nagradama. 

Udruženje „Srce za djecu oboljelu od raka“ uručilo je donaciju pedijatrijskom 
odjeljenju Kantonalne bolnice „Dr. Irfan Ljubijankić“ u Bihaću, a naš mobilni 
tim se pobrinuo se da donacija sigurno stigne na svoju destinaciju. Donacija se 
sastoji od vizira, higijenskih potrepština, rukavica, zaštitnih maski, dezinfekcionih 
sredstava i drugih higijenskih sredstava. Bihaćka bolnica zbrinjava djecu oboljelu 
od raka   sa područja Unsko-sanskog kantona u trenucima kada se nalaze na 
kućnom liječenju ili onda kada djeca nisu na liječenju u jednom od onkoloških 
referentnih centara. 

Klinici za dječije bolesti Sveučilišne kliničke bolnice Mostar uručili smo donaciju 
dva TV-a, infuzionu pumpu, dezinfekciona sredstva, zaštitne maske i rukavice. 
U Banja Luci smo našim prijateljima iz udruženja “Iskra”, koji vode tamošnju 
roditeljsku kuću, također uručili donaciju sa dezinfekcionim sredstvima, zaštitnim 
maskama i drugim higijenskim potrepštinama.

APRIL
2020

MAJ
2020

Udruženje „Srce za djecu oboljelu od raka“ pomaže djeci oboljeloj od raka da što lakše prođu kroz proces liječenja, 
ali i poslije. Također, stali smo uz njih i tokom pandemije korona virusa. S najhumanijim ciljevima pokrenuli smo 
kampanju pod sloganom „Heroji su među nama“, čije zaštitno lice je bila hrabra Anesa Rakić, a kako bi ukazali na 
to da djeca oboljela od raka i dalje vode borbu sa rakom koja je otežana pandemijom te da im je podrška upravo 
sada najpotrebnija. U narednom periodu smo pružili podršku za psihološke, socijalne i zdravstvene potrebe djece 
oboljele od raka i njihovih roditelja. 

Kompanija cargo-partner je spakovala 70 paketa pomoći sa higijenskim 
potrepštinama i prehrambenim namirnicama za porodice djece oboljele od raka, 
kako bi im pružila podršku u nesigurnim vremenima koja je sa sobom donijela 
pandemija COVID-19. Udruženje “Srce za djecu” je uručilo pakete porodicama koje 
su bile u potrebi i kojima je ova vrsta pomoći najpotrebnija.

Zahvalni smo našim prijateljima iz cargo-partnera što su mislili na djecu oboljelu od 
raka u situaciji kada su ona jedna od najugroženijih kategorija, kada im je podrška 
najpotrebnija i kada su strahovi najizraženiji.

Uposlenici organizacije USAID solidarisali su se sa djecom oboljelom od raka i 
pripremili pakete za njih i njihove porodice kako bi im dali do znanja da nisu sami 
ni tokom najveće prijetnje korona virusom. 

J&E Community Relief iz SAD-a su pokrenuli akciju prikupljanja pomoći djeci 
oboljeloj od raka u BiH s ciljem podrške tokom pandemije COVID-19 te su 
Udruženju uručili donaciju od 5.000$. Ovo je vrijedna pomoć od naše bh.dijaspore 
koji i dalje brinu za djecu u svojoj dragoj BiH.  

Djeca oboljela od raka i njihove porodice jedna su od najugroženijih kategorija 
pogođenih pandemijom koronavirusa. Pored teške borbe s rakom, koja ih je 
zadesila, moraju se istovremeno boriti da se zaštite tokom pandemije radi 
izuzetno oslabljenog imunog sistema uzorkovanog teškim liječenjem. Nedostatak i 
nemogućnost nabavke zaštitne opreme kao što su maske i ostalo povećava strah i 
brigu. Srećom postoje kompanije koje svojim društveno-odgovornim poslovanjem 
pomažu najugroženijima da lakše prebrode ovu vanrednu situaciju. Tako je 
Mikrokreditna fondacija „Lider“ donirala novčana sredstva za nabavku potrebne 
zaštitne medicinske opreme za borbu protiv pandemije koronavirusa   za djecu i 
roditelje koji su okupljeni pod okrilje Udruženja „Srce za djecu oboljelu od raka“.

Djeca oboljela od raka su imunokompromitovana usljed djelovanja i nuspojava 
hemoterapija koje primaju. Potrebno je mnogo pažnje posvetiti njihovom 
imunitetu, ishrani i zdravom stilu života. Posebno je važno podizati imunitet kako 
bi se iole mogli odbraniti od svih mikroorganizama koji su im poslije raka najveća 
prijetnja. Jedna takva prijetnja svakako je i korona virus koji bi za njih mogao biti 
koban. Upravo nam  s tom namjerom Bosnalijek donirao preparate za imunitet, 
ali i preparat za željezo i dezinfekciona sredstva kako bi pomogli pri održavanju što 
boljeg imuniteta, ali i kako bi površine oko djece ostale čiste i dezinfikovane. Na 
tome smo im od srca zahvalni!

Hvala od srca Crveni križ Tuzlanskog kantona što misle na našu djecu i naše 
Udruženje. U ovim teškim vremenima, kada je pandemija COVID - 19 najveća prijetnja 
djeci oboljeloj od raka, podrška znači mnogo. Crveni križ Tuzlanskog kantona donirao 
je zaštitne maske, rukavice, dječije pelene i vlažne maramice. Zaštita i briga o osnovnim 
potrepštinama velika je pomoć u vremenima koja su i zdravstveno i ekonomski izazov 
za sve građane pa i za porodice djece oboljele od raka.

Tokom pandemije korona virusa djecu oboljelu od raka i Udruženje podržali su 
još: ITR d.o.o. za proizvodnju, promet i usluge, Roche, R&S, Biassco d.o.o., Crveni 
križ, građani BiH i mediji BiH.

MAJ
2020

Vedad Hadžić – mali heroj iz Zenice

Vedo ima posebnu misiju na zemlji – 
usrećivati ljude
Jasmin Hadžić, otac malenog dječaka iz Zenice, koji se bori protiv tumora 
na mozgu, govori nam o najtežim trenucima, te o tome odakle Vedator crpi 
svoju snagu
razgovarao: Jasmin Ligata

 Slovo V bi trebalo nositi posebnu oznaku. V je prvo slovo 
priznanja ljubavi, sa slovom V počinješ da priznaješ 
ljubav: Volim te!
Koliko puta smo to uopšte izgovorili nekome i zaista to 
mislili? 
V je i prvo slovo riječi vjera, koja nam pomaže kada se 
osjećam izgubljeno, koja nas vraća na pravi put i u našim 
srcima i glavama, odvaja dobro od zla.
V je i prvo slovo imena Vedad, našeg malog heroja, koji 
se već dugo bori protiv opake bolesti. Međutim, njegovo 
volim te, njegova vjera i vjera njegovih roditelja u njegovo 
ozdravljenje, e to je nešto posebno.
Sva naša dječica su borci, kao i njihovi roditelji, ali Vedad, 
e on je zaista poseban. 
Maleni šarmantni Zeničanin plijeni na svakom koraku, 
gdje god da se pojavi i nikoga ne ostavlja ravnodušnim.
Uprkos teškoj dijagnozi, on je taj koji animira ostale 
i donosi im optimizam na lica, a nerijetko i osmijeh na 
usne. Koliko je samo taj dječak djevojaka poljubio, za 
ovo kratko vrijeme, ne možemo ni sami izbrojati, ali on 
je takav. On je ljubav i lako ga je voljeti, pogotovo jer on 
voli cijeli svijet.
Nažalost, Vedator naš je bolestan, a postoji li veća bol od 
one kada roditelji saznaju tešku dijagnoziu?
Roditeljima je u tim trenucima najteže, ali moraju ostati 
snažni zbog djeteta, jer samo tako mogu osnažiti i dijete, 
koje tek treba da prođe kroz niz pretraga, terapija i svega 
onoga čega se svaki dječak ili djevojčica plaše, a još više 
njihovi roditelji.

Priča o Vedadu Hadžiću i njegovim roditeljima, nikoga ne 
može ostaviti ravnodušnim.
„Prva informacija da je u pitanju tumor na mozgu bila 
nam je prestrašna. Molili smo se da Vedad izdrži i 
nekako preživi te teške trenutke, jer je izgledao prilično 
iscrpljeno. Pokušali smo se smiriti i uraditi što je najbolje 
za njega u tim momentima. Sjećam se da sam odmah 
pitao doktoricu šta je prvi korak, ne želeći unositi nikakvu 
vrstu panike niti treme“, priča nam na početku Jasmin, 
Vedadov otac, kojem je svaki dan nova borba za udisaj, za 
život i preživljava nekako, zajedno sa svojom suprugom 
i kćerkicom, koji su sve podredili samo jednom cilju – 
Vedadovom ozdravljenju, koji je, iako još malen, itekako 
svjestan svega što se dešava oko njega.
 „Kada smo saznali da je bolestan, Vedad je imao 4 godine 
i 5 mjeseci i na sve nas je ostavljao fascinatan dojam. 
Iako isrcpljen, smogao je snage da u bolnici u Sarajevu 
zabavi sestre oko sebe, pa čak u jednom momentu da 
dobije telefon u ruke i pozove svoju mamu, koja je bila 
po prvi put razdvojena od njega i da joj kaže da se ne 
brine, jer je on dobro. Generalno gledano, mislim da nas 
je on najviše podizao u momentima kad smo padali i 
mislili da je kraj.“

POZITIVNE MISLI
-	 Šta će biti prvo što ćete uraditi kada 
dijagnoza napokon bude posve dobra. Vode li 
vas pozitivne misli?

-	 Ako Bog da, ako se to dogodi, vjerovatno 
ćemo prvo zaplakati od sreće. Sve je moguće.

Porodica Hadžić je svjesna da bolest promijeni kompletan 
život, ali u najtežim trenucima nestabilnosti ili nedostatka 
optimizma, uvijek postoji neko ko će roditeljima dati 
vjetar u leđa. Tako je bilo i ovaj put.
„Bolest je definitivno u svakom smislu promijenila naše 
živote. Iskreno, kakve smo u startu dobili informacije 
od doktora, nisam u prvi mah mogao ni zamisliti da 
ćemo doći do ovog rezultata, da ćemo danas biti svi živi 
zajedno. Nisu nas doktori “isprepadali”, nego je stvarnost 
i ozbiljnost situacije zaista bila takva. A tada smo zapravo 
vidjeli ko su nam zaista pravi prijatelji. Tada smo stvarno 
shvatili šta znači borba za život. Borba kada imate 
najtež(u)e dijagnoz(u)e. Hvala svima od srca. Mi zajedno 
27 mjeseci živimo ekstreman život u neizvijesnosti 
i strahu. Svaki dan je nova pobjeda, novi rođendan. 
Mnogo trenutaka je bilo napeto, emotivno, stresno, ali 
na kraju ipak sretno. Preživjeli smo! Teško je bilo gledati 
našeg Vedada, ali i svu djecu koja su se borila. Nihova 
povezanost je bila i ostala upečatljiva. Možda vam 
pokušamo dočarati tu konekciju u knjizi koju mislimo 
napisati uskoro“, otkriva nam Jasmin, koji svakodnevno 
objavljuje video zapise, ali i statuse pune optimizma 
kada je u pitanju Vedadova borba sa tumorom, koji u isto 
vrijeme plijeni energijom.
Vedator, kako je dobio nadimak, pjeva, ljubi djevojke, 
pun je života i pozitivne energije, koju prenosi na sve oko 
sebe.
„Vedo je nekako, prosto rečeno, dječak sa posebnom 
misijom na ovom svijetu. Tako za njega govore doktori. 
Svojom energijom nikoga ne ostavlja ravnodušnim. 
Druženje, igra i pjesma su mu u krvi. Pozitivnim stavom 
i tom pozitivnom vibracijom drži nas sve na okupu 
sretne i nasmijane. Prosto rečeno, on svaki atom snage 
iskorištava za zabavu i za svoju raju, svoje “djevojke”, 
dodaje Jasmin i otkriva kako je Vedad dobio ime po 
nekadašnjem bh. reprezentativcu Vedadu Ibiševiću.
„Utakmica u Kaunasu i plasman na SP u Brazilu je 
“ovjerila” naše razmišljanje da nam se sin zove Vedad. 
Većinu naših bh. reprezentativaca sam upoznao i zaista 
su svi divni, ali Vedad Ibišević nam je poseban. Naš mali 
Vedo je uvijek uz tatu bio “na korak” do naših sportista 
i zavolio ih je kao i sve druge ljude koje upoznajemo. 
Teško je riječima bas opisati Vedu. On je miks nekog 
šarmantnog, zabavnog, odraslog čovjeka u tijelu 
djeteta.“
Kada su prvi put saznali za dijagnozu, doktori nisu davali 
mnogo šansi za potpuni oporavak. Međutim, Jasmin i 
njegova supruga nisu željeli pomišljati na najgore, već su 
svaki atom snage uložili u oporavak svog djeteta, koji živi 
i pjeva, uprkos neoptimističnim dijagnozama.

NAJTEŽI TRENUTAK
Najteži trenutak nam je bio dan prve Vedine 
operacije. Na taj dan je rođena naša kćerka 
Lamija, 15. novembra i trebali smo slaviti njen 
rođendan, a umjesto toga smo čekali ispred 
operacione sale. I ona je naš veliki heroj, koja 
voli svog brata i pomaže mu kada ima loše 
periode.

„Ne želimo nikada kukati, negativnu energiju širiti niti 
se ne daj Bože predavati. Hrabro moramo naprijed, 
s vjerom u Boga i uspjeh. Nismo imali skoro nikakvu 
šansu, ali smo do sad preživjeli. Svim silama se borimo 
i vjerujemo da će nam i dragi Bog pomoći. Mi trenutno 
koristimo sve što alternativna medicina može ponuditi, 
na neki nama svojstven način, a tu nam mnogo pomaže 
Dragan Troglić i njegovi biljni čajevi koje između ostalog 
naš Vedad koristi“, kaže nam Jasmin i otkriva koji su to 
naredni koraci:
„Redovno pratimo nalaze krvi, MRI snimke, Vedadove 
mogućnosti na svim planovima i trenutno čekamo nalaz 
krvi koji smo poslali u Ameriku na analizu. Generalno, 
moramo biti spremni u svakom trenutku odgovoriti 
datoj situaciji.“
Nije Jasmin zaboravio spomenuti ni uposlenike Udruženja 
Srce za djecu, koji su konstantno uz djecu i roditelje.
„Mi stvarno imamo odličnu saradnju sa svima. Posebno 
bi istakli da su uvijek bili uz nas roditelje u svakom 
smislu. Udruženje Srce za djecu pokušava uraditi sve 
što je u njihovoj mogućnosti i zato im neizmjerno HVALA 
na svemu. Veliki posao odrađuju i svaka im čast svima 
za njihov trud, rad, vrijeme i posvećenost djeci. Oni 
uspijevaju vratiti djeci i njihovim roditeljima osmijeh 
na lice u trenucima kad je najteže. Oni su jednostavno 
uz nas i znamo da nikada “nismo sami”“, ističe Jasmin 
Hadžić i dodaje kako je u Roditeljskoj kući pronašao 
svoju porodicu, porodicu koja mu je olakšala bol.
„Naša djeca su naši mali heroji. Oni su dali i daju pečat 
našim životima, bez obzira da li su živi ili ne. “Istu bol” 
zajedno dijelimo i najbolje se razumijemo, i stvarno smo 
se zbližili i preživljavamo dosta emotivno sve zajedno. 
Mi našu dodatnu snagu crpimo iz vjere! Vjernici smo i 
smatramo da je ovo naše iskušenje koje nam je od 
dragog Boga poslano. Bog nam daje i snagu i razum 
da sve probleme nekako riješimo i u Njega i Njegovo 
određenje vjerujemo.“ 
A kada dođete u Roditeljsku kuću i začujete muziku, 
uprkos teškim dijagnozama, te čujete graju i smijeh, 
znajte da je Vedad stigao.
„Vedad zaista voli muziku. Naučio je mnogo pjesama i 
stvarno ih voli. Sevdah i Divanhana dominiraju, mada 
zapjeva nešto od Nene Murića, Bešlića, Koketa, Brene, 
nešto narodno, ponekad i zabavno, ali i ilahiju. Omiljen 
je i među sportistima, koji su bili uz njega kada je bilio 
najteže, na samom početku. Damir Džumhur, Amel 
Tuka, Edin Džeko i naravno njegov imenjak Ibišević su 
mu omiljeni.“
A mali šarmer iz Zenice, svaki svoj dobar dan koristi da 
„zavodi“ djevojke po Sarajevu i Zenici. Kako nema strah 
od bolesti, tako nema ni straha od prilaženja djevojkama, 
a osvojio ih je veliki broj. Ni on sam ne zna koliko:
„Uhhh, to je teško pitanje. Veliki je broj, preko 100“, kaže 
nam Jasmin uz smješak, koji je neizbježan kada vam je u 
blizini naš mali heroj - Vedator.

Liječenje djece oboljele od malignih bolesti za područje 
Tuzlanskog kantona, Brčko Distrikta i istočnog 
dijela Republike Srpske odvija se na Odjeljenju za 
hematologiju i onkologiju Klinike za dječije bolesti 
UKC-a Tuzla. Ondje se u posljednjih pet godina radi 
u boljim uslovima i sa medicinskim kadrom koje 
kontinuirano obavlja potrebne edukacije. 2020. 
godina za njih je, kao i pacijente i njihove roditelje 
bila posebno izazovna imajući u vidu pandemiju 
koronavirusa i činjenicu da su djeca oboljela od 
malignih bolesti jedna od najosjetljivijih kategorija s 
obzirom na ionako slab imunitet od njihove osnovne 
bolesti. Srećom, sve je proteklo bez većih problema. 
Ove godine, u saradnji sa Udruženjem „Srce za djecu“ 
nastavljaju sa brojnim projektima. Nadaju se da će 
na proljeće biti početa gradnja i Roditeljske kuće koja 
će umnogome olakšati liječenje i boravak pacijenata 
i roditelja tokom bolničkog tretmana.

razgovarala: Enisa Alibalić

Pred kraj prošle godine obilježili ste pet godina 
rada Odjeljenja za hematologiju i onkologiju Klinike 
za dječije bolesti UKC-a Tuzla. Možete li nam reći u 
kakvim uslovima je nastalo ovo odjeljenje i kako je 
izgledao vaš rad prethodnih godina?
dr. Amila Latifagić: Vizije o potrebi za ovakvim odjeljenjem 
hematologije i onkologije Klinike za dječije bolesti UKC 
Tuzla prepoznate su dosta ranije, skoro prije više od 20 
god. Odjeljenje   je postojalao i ranije, ali nije radilo sa 
ovakvim kadrom i u ovakvim uvjetima. Prije svega bih 
se osvrnula na period kada sam kao ljekar pedijatar 
1998. godine upućena na subspecijalističku edukaciju 
iz pedijatrijske hematologije i onkologije u referentni 
centar u  Njemačkoj u trajanju od 6 mjeseci, a potom sam 
provela godinu dana  na odjelu adultne hematologije i 
transpalantacije kod prof. Malaševića koji je tada bio 
angažovan u UKC Tuzla, kao i u više navrata boravila 
na kraćim edukacijama     na Pedijatrijskoj klinici KCUS 
Sarajevo, na Hematoonkološkom odjelu, kao i na raznim 
brojnim edukativnim skupovima u  zemlji i u inostranstvu, 
kao i kontakti sa kolegama u zemlji i inostranstvu. Ovo 
naglašavam ne bez razloga, jer u   svakom slučaju, to 
je jedan ozbiljan i mogu s pravom reći trajan proces 
edukacije medicinskog kadra, sticanje manuelnih 

vještina koje su bitne u našem poslu, upoznavanje sa 
protokolima liječenja, kemoterapijom, radioterapijom, 
transplantacionim programima, liječenju komplikacija  i 
urgentnih stanja u onkologiji koji su, prije svega, prioriteti  
da bi ovakvo odjeljenje funkcionisalo, a svakako i tehničke  
pripreme   odjeljenja   za   hospitalizaciju, dijagnostiku i 
liječenje  djece oboljele od zloćudnih bolesti koji zahtijeva 
multidisciplinarni pristup pacijentu. 
Krajem 2016. godine započeo je zvanično rad Odjeljenja 
za hematologiju i onkologiju na Klinici za dječije bolesti 
UKC Tuzla, sa dva doktora pedijatra, odgovornom 
diplomiranom medicinskom sestrom i četiri medicinske 
sestre u smjenskom radu, a sada s obzirom na to da 
se obim posla povećao na odjelu je angažovan još 
jedan doktor pedijatar i jedan doktor na specijalizaciji 
iz pedijatrije. Odjeljenje ima 12 kreveta, 8 velikih i 4 
krevetića, uz svako dijete tokom hospitalizacije boravi i 
majka što, u svakom slučaju pomaže  tokom vrlo stresnog 
liječenje za obje strane. Tokom  prvih godina rada imali 
smo pomoć i superviziju prof. Ede   Hasanbegovića, 
tadašnjeg   šefa Hematoonkološkog odjela Pedijatrijske 
klinike KCUS Sarajevo, kao i nesebičnu pomoć kolega sa 
adultne hematologije i onkologije UKC Tuzla.
2020. godina je bila godina izazova za sve ljude, 
naročito uposlene u zdravstvu. Kao odjeljenje koje 
liječi i brine se za najosjetljiviju grupu djece, kako 
je izgledao vaš rad u ovoj godini? Jeste li među 
uposlenicima i/ili pacijentima imali zaraženih 
koronavirusom? 
dr. Amila Latifagić: Protekla godina donijela nam je, sa 
pandemijom  koronavirusa velike brige i prepreke u radu 
s obzirom na to da su na odjelu hospitalizirani majke i 
malodobni pacijenti sa zloćudnom bolešću koji su na 
hemoterapiji, znači imunokompromitirani pacijenti, te 
nakon pada imuniteta zbog osnovne bolesti i liječenja 
daleko su osjetljivija populacija za infektivne bolesti kao 
što je infekcija bilo kojom vrstom bakterija, virusa i gljivica. 
Otežavajuća okolnost je  boravak kod kuće pacijenata u 
pauzama između ciklusa hemoterapije, kao i povratak na 
odjeljenje bez obzira na to što se prije ulaska na kliniku 
i majka i dijete obavezno testiraju /PCR test na COVID 
19/, uvijek postoji mogućnost infekcije. Moram istaći 
da je bilo svakako oboljelih i među osobljem  Klinike za 
dječije bolesti, što je i za očekivati ali da smo mi na odjelu  

dr.Amila Latifagić
o radu Odjeljenja za hematologiju i 
onkologiju Klinike za dječije bolesti 
UKC-a Tuzla i izazovima u 2020. godini

POVEĆAN OBIM POSLA NAKON PET GODINA, POTREBNO PROŠIRENJE 
KAPACITETA ODJELJENJA I POVEĆANJE BROJA OSOBLJA

zaista uz veliki napor tokom protekle godine dana dobro 
nosili sa ovim   problemom do unazad mjesec dana 
kada su nam imunitet pod djelovanjem  stresa, virusa, 
hemoterapije oslabili tako da smo imali i na odjeljenju 
pozitivnih na infekciju koronavirusom /Covid 19/ među 
pacijentima i osobljem. Na sreću se to dobro okončalo.
Iako nemamo zvaničan registar za maligne bolesti, 
kakva je situacija što se područja koje tuzlanska 
Klinika za dječije bolesti, odnosno Odjeljenje za 
hematologiju i onkologiju pokriva, tiče. Koliko se 
trenutno djece liječi na vašem odjeljenju? O kojim 
vrstama malignih bolesti je najčešće riječ? Možete li 
odgovoriti potrebama?
dr. Amila Latifagić: Registar  za maligne bolesti u BiH još 
uvijek nemamo, ali  ja se nadam da ćemo i taj problem 
prevazići u dogledno vrijeme. Odjel hematologije i 
onkologije Klinike za dječije bolesti UKC Tuzla pokriva 
cijelo  područje TK, Brčko distrikt i istočni dio Republike 
Srpske. Sada   je na odjelu   hospitalizirano   sedam 
pacijenata,  pet ih je u toku liječenja /hemoterapije/, kod 
dva je u toku dijagnostika. Liječenje djece sa zloćudnim 
bolestima je dugotrajno tj. traje od  6 mjeseci do 2 i  više 
godina, a praćenje takvih pacijenata od 5 do 10 godina po 
završetka liječenja. Naši pacijenti primaju hemoterapiju 
kroz Dnevnu bolnicu, a kontrolne preglede pacijenata 
koji su toku liječenja ili su završili liječenje obavljamo kroz 
specijalističko-konsultativne ambulante  za hematologiju 
i onkologiju. Moram primjetiti da, nakon pet godina rada, 
već primjećujemo da je obim posla povećan što se tiče 
hospitaliziranih pacijenta, kao i onih koje pregledamo 
vanbolnički i da su potrebe i za medicinskim kadrom, 
a svakako i za prostorom već realne, kao i da   treba u 
dogledno vrijeme razmišljati kako o proširenju kapaciteta 
prostora tako i o povećanju broja medicinskog osoblja. 

Zloćudne bolesti u populaciji djece bitno se 
razlikuju od zloćudnih bolesti odraslih po 
prognozi, lokalizaciji i histološkom tipu. Po 
zastupljenosti najčešće zloćudne bolesti djece 
su akutne leukemije 34%, tumori mozga  23%, 
limfomi 12%, mada  djeca  obolijevaju od tzv. 
solidnih tumora kao što su neuroblastomi 
i nefroblastomi, osteosarkomi, sarkomi 
mekih tkiva, retinoblastomi, melanomi, 
hepatoblastomi, Ca jajnika i testisa. 
Dijagnostika i liječenje zloćudnih bolesti 
kod djece je vrlo kompleksno, zahtijeva 
multidisciplinarni pristup, konzilijarne 
odluke, sprovođenje više modaliteta liječenje 
kao što su hemoterapija, hirurški zahvati, 
radioterapija i transplantacija matičnih 
stanica koštane srži.

Ono što bi u svakom slučaju trebalo olakšati rad 
i vama i djeci i njihovim roditeljima jeste gradnja 
Roditeljske kuće u dvorištu Klinike za dječije bolesti 
Tuzla. Dokle se stiglo sa ovim projektom? Kako 
će izgledati rad Roditeljske kuće i koji će biti njeni 
kapaciteti?

dr. Amila Latifagić: Nažalost, pandemija koronavirusom 
je usporila realizaciju projekta gradnje roditeljske kuće u 
dvorištu Klinike za dječije bolesti UKC  Tuzla koji je trebao 
do sada da je kompletno završen. Udruženje „Srce za 
djecu“ je i   tokom pandemije radilo na ovom projektu, 
završavalo administrativne i tehničke   poslove mada uz 
poteškoće na koje su nailazili, ali se iskreno nadam, a i po 
mojim saznanjima i kontaktima da će vjerovatno radovi 
krenuti   u proljeće ove godine. Prema predloženom 
projektu i arhitektonskom rješenju, Roditeljska kuća 
ce biti smještena u parku Klinike za dječije bolesti što 
je prednost, blizina klinike, u   prelijepom okruženju, 
sačuvanoj prirodi, činit će je pet apartmana u   kojima 
će boraviti pacijenti i roditelji za vrijeme kraćih pauza u 
liječenju, kao i pacijenti koji su iz udaljenijih područja TK 
i BiH  što za sada mislim da može biti od velike pomoći 
našim pacijentima i njihovim porodicama, a svakako i 
medicinskom timu. S obzirom na dosadašnje iskustvo 
sa Roditeljskom kućom u Sarajevu smatram da je ovo 
izvrstan projekat koje bi  društvena zajednica trebala  da 
podržava.
Dosta dobru saradnju imate sa Udruženjem „Srce 
za djecu“. Na čemu se ona temelji? Vjerujem da 
je izuzetno važno u samom liječenju i oporavku 
djece rad sa njihovim roditeljima, odnosno jedan 
zajednički pristup. 
dr. Amila Latifagić: Kao šef odjeljenja, u ime medicinskog  
tima, zaista sam zadovoljna  saradnjom sa Udruženjem 
“Srce za djecu“ koja je krenula tokom prvih godina 
rada na novom odjeljenju i traje i danas u vidu 
tehničke, materijalne, psihološke podrške pacijentima i 
roditeljima, a svakako i medicinskom timu. Zaista postoji 
međusobno razumijevanje, prepoznavanje   potreba 
i situacije kroz koju prolaze pacijenti i roditelji, kao i 
medicinsko osoblje. Timski radimo i dogovaramo se na 
većini do sada urađenih projekata, kao sto su psihološka 
podrška, stan za roditelje, nabavka citostatika sa kojom 
smo imali problema zbog nestašice u BiH, adaptacija 
specijalističke ambulante, kao i svaka pomoć pacijentima 
i njihovim porodicama. 
Vjerujem da imate plan rada, koliko je moguće 
planirati, za ovu godinu. Šta bi, po vašem mišljenju, 
bilo potrebno sistemski riješiti da bi vama bilo 
omogućeno da radite jednostavnije i efikasnije, djeci 
i roditeljima lakše? Imate li podršku kakvu biste 
trebali imati? 
dr. Amila Latifagić: Svakako da imamo planove. 
Smatramo da ovako težak, ozbiljan i odgovoran timski 
posao možete dobro raditi samo ako imate dovoljno 
educiranog medicinskog kadra, ukoliko su vam dostupne 
najsavremenije dijagnostičke pretrage i citostatici, a 
svakako i suportivnu terapiju i njegu koja je ovakvim 
pacijentima neophodna.  

Razgovarala: Mimi Đurović 

Kako biste sebe najjednostavnije predstavili? Ko je 
Aida Redžepagić, inače profesorica engleskog jezika 
i književnosti i fotografkinja?
Portretna i modna fotografkinja koja je zaljubljena u 
dokumentarnu fotografiju - bi bio najkraći opis.

Moj doprinos
Već odavno nisam profesorica engleskog jezika i 
književnosti. To mi se sada čini kao davna prošlost i nešto 
što mi samo piše na diplomi, a taj posao i zanimanje sam 
u potpunosti zamijenila fotografijom i sada ne bih mogla 
zamisliti da radim bilo šta drugo. Drago mi je da sam 
pronašla posao koji me ispunjava i koji ne osjećam kao 
posao nego čisto zadovoljstvo. 
Kako, kada i zašto je došlo do Vaše saradnje sa 
Udruženjem “Srce za djecu oboljelu od raka”?
Prije sada skoro cijelu deceniju sam čula za postojanje 
Udruženja Srce za djecu oboljelu od raka, tada sam im 
poslala jedan mail u kojem sam rekla da pratim sve što 
rade i cijenim njihov trud i rad i da imam jednu vještinu 
koju nudim na raspolaganje Udruženju volonterski, nešto 
što bi inače možda morali plaćati i da bih voljela da to 
bude moj doprinos. Nisam ni sanjala da će naša saradnja 
trajati godinama, da će mi ekipa Srce za djecu postati 
prijatelji, da ću ih osjećati svojima godinama poslije.
U tom periodu sam imala priliku fotografisati djecu 
na onkološkom odjelu, zabavne radionice koje je Srce 
za djecu organizovalo za njih, postavljanje temelja 
Roditeljske kuće, gradnju i otvaranje Roditeljske, podršku 
mnogih javnih ličnosti, rehabilitacione kampove na 
Vlašiću, projekat ”Moja kosa tvoja kosa”, razne kampanje 
za medije, kao i druženja u Roditeljskoj kući. 

Hrabrost i optimizam
I dan danas sam istog mišljenja kao što sam im pisala 
u prvom mailu. Oduševljena sam svime što rade, 
naporima koje ulažu da pomognu roditeljima i djeci da 
što bezbolnije prođu kroz proces liječenja. Ponosna sam 
što ih mogu zvati svojim prijateljima i što imam priliku 
zabilježiti neke od predivnih projekata koje na kojima 
neumorno rade. 
Kakve emocije je kod Vas izazvalo prvo fotografisanje 
malih heroja koji se bore s rakom? 
Sjećam se prvog odlaska na onkološki odjel, tada nije 
postojala Roditeljska kuća. Divna psihologinja Ina je tada 
radila kreativne radionice sa djecom na odjelu kako bi im 
uljepšala vrijeme provedeno u bolnici. Ja sam pokušala 
obuzdati sve emocije koje sam imala u tom trenutku i ne 
slomiti se, ali kada sam došla kući plakala sam satima. 
Trebale su mi godine da shvatim da nikome nisam od 
koristi takva ”slomljena”. Rekla bih da je i na mene prešla 
ta hrabrost i optimizam kojim zrače djeca koja se bore 
sa karcinomom. Kada vidite koliko hrabrosti, optimizma 
i snage ima u tim malim bićima prosto vas napune istom 
takvom energijom i optimizmom.
Kakva je reakcija djece kada radite s njima? 
Ja mnogo volim djecu i uživam raditi s njima. Naučila sam 
da im ne pristupam kao bolesnoj djeci, nego kao i svoj 
drugoj djeci. To je ta hrabrost kojom su me oni ispunili. 
Prije svakog fotografisanja se družimo, upoznamo… A 
onda pravimo uspomene.  
Neke od njih poznajem već godinama i družili smo se 
dok su se liječili, a danas se rado srećemo na nekim od 
aktivnosti koje organizuje Udruženje. Neki od njih su 
sada već odrasli i članovi su Mladica. S njima je svako 

Aida Redžepagić, fotografkinja

FOTOGRAFIJA OSTAVLJA TRAJNU USPOMENU NA ZNAČAJNE ŽIVOTNE 
TRENUTKE, I ONE SRETNE, ALI I ONE TEŠKE
Ponosna sam što ih mogu zvati svojim prijateljima * Borba roditelja je 
jednaka borbi njihove djece i to su trenuci na koje sam najosjetljivija	

Ja sam pokušala 
obuzdati sve emocije 

koje sam imala u tom 
trenutku i ne slomiti se, 
ali kada sam došla kući 

plakala sam satima

druženje smijanje do suza i među njima sam stekla 
već ozbiljna prijateljstva i to je bogatstvo za cijeli život.  
Svakako bih napomenula da me ispunjava i raditi sa 
ljudima koji pružaju podršku Udruženju. Fotografisati 
sve te divne ljude koji daju svoj doprinos je također divno 
iskustvo.

Ljudi veoma često doživljavaju Roditeljsku 
kuću kao krhko mjesto i rastuže se pri samom 
spomenu iste, ali odgovorno tvrdim da nikada 
nigdje nisam osjetila i doživjela više snage i 
hrabrosti nego tamo! 

Pomoć ljudima 
Projekat Moja kosa tvoja kosa, me svake godine rasplače, 
ali to su one divne suze radosnice, jer cijeli dan bilježim 
prekrasne, nesebične ljude i djecu koji dolaze i hrabro 
šišaju kosu koja je godinama rasla kako bi pomogli 
pravljenju perika i olakšavanju procesa oporavka djeci i 
tinejdžerima koji se bore sa rakom.

Nisam ni sanjala da će naša 
saradnja trajati godinama, 
da će mi ekipa Srce za djecu 
postati prijatelji

Da li je uopšte moguće porediti fotografisanje oboljele 
djece i njihovih porodica sa ostalim dokumentarnim 
fotografijama koje ste radili i radite? U čemu je 
razlika? 
Bilježenje nečijih bolnih trenutaka i teškog životnog 
perioda nije jednostavno. Potrebno je procijeniti 
situaciju, ja se uvijek trudim ne prelaziti granicu, 
odstupiti kada osjetim da treba. Takve fotografije 
dobiju na važnosti tek nakon određenog vremena, 
zato što pomognu ljudima da vide svoju borbu i kada 
sve bude iza njih. Ponekad, tek kada sve prođe, budu 
svjesni svoje hrabrosti, veličine problema s kojim su se 
izborili. Zato fotografija ostavlja trajnu uspomenu na 
značajne životne trenutke, i one sretne, ali i one teške. 
Borba roditelja je jednaka borbi njihove djece i to su 
trenuci na koje sam najosjetljivija. L judi veoma često 
doživljavaju Roditeljsku kuću kao krhko mjesto i rastuže 
se pri samom spomenu iste, ali odgovorno tvrdim 
da nikada nigdje nisam osjetila i doživjela više snage i 
hrabrosti nego tamo! 

Iako 2020. godine nismo održali našu tradicionalnu akciju 
šišanja i doniranja kose u sarajevskom SCC-u, projekat 
Moja kosa tvoja kosa nije stao ni na trenutak. Uprkos 
koroni, uprkos lockdownu, uprkos svim problemima sa 
kojima se susreće nevladin sektor.

Kako bismo što bolje odgovorili na potrebe donatora i 
ispoštivali higijensko-epidemiološke mjere i standarde, 
uveli smo novu proceduru doniranja i dostavljanja kose. 
Uvedena je standardizirana otpremnica za kosu koja 
prati svaku donaciju radi lakše evidencije donatora i 
izdavanja potvrda o primitku kose. Također, zato što 
im nismo mogli lično uručiti zahvalnice, Udruženje je 
svojim donatorima pripremilo elektronske zahvalnice i 
time pokazalo koliko su donatori važna karika u procesu 
izrade perika za oboljelu djecu.

Zbog velikog broja učesnika, a dosad smo skupili 
nevjerovatnu 6.571 donaciju, pokrenuli smo i program 
volontiranja u našoj radionici za izradu perika na 
poslovima čišćenja, evidencije i lagerovanja kose. 

Planirano je da ovaj program, nakon početne selekcije i 
izrade rasporeda, počne u februaru 2021.

I ono najvažnije: 2020. godine deset perika usrećilo je 
deset hrabrih srca od Sarajeva, Tuzle, Tešnja, Turbeta 
do Mostara, Žepča i Banja L uke. Oni su nam najbolji 
podstrek da i 2021. godine pružamo ruku podrške, 
razumijevanja i nade.

Iz Velike Kladuše 73 donacije kose

Malo prije službene objave pandemije 
koronavirusa, 29. februara 2020. Udruženje 
Sutra je novi dan iz Velike Kladuše organizovalo 
je akciju šišanja i doniranja kose i tako 
tradicionalno nastavilo pomagati projekat 
Moja kosa tvoja kosa i djeci oboljeloj od raka, 
kao i djeci sa trajnim gubitkom kose izazvanim 
nekim drugim oboljenjem.

Moja kosa tvoja kosa

Nevjerovatna 6.571 donacijA

BH Telecom i Moja kosa tvoja kosa

Nada u teškim danima
Više od 40 perika do sada zahvaljujući pomoći donatora kose, te dobrih 
ljudi i društveno odgovornih kompanija dobile korisnice stare od tri do 18 
godina 

Projekat “Moja kosa tvoja kosa”, koji sprovodi Udruženje Srce za djecu oboljelu od raka, 
jedan je od najprepoznatljivijih projekata u BiH, u region, ali i šire. Perike koje se prave, 
potpuno besplatno za djecu oboljelu od raka, koja su privremeno ili trajno izgubila 
kosu, tračak su nade u teškim danima i vrlo često su izvor velikih osmijeha na licima 
najvećih heroja koji se bore za život. U ovom projektu, do sada je napravljeno preko 
40 najdivnijih perika koje su dostupne, potpuno besplatno, svakom djetetu koje ima, 
privremeni ili trajni, gubitak kose, kako bi vratilo samopouzdanje i uspješno se uklopilo 
u svoju matičnu sredinu. Najmlađa korisnica ima 3 godine, a najstarija 18 godina.
Projekat i Udruženje, ipak,  sve to ne bi mogli bez dobrih ljudi koji ih podržavaju. Od 
donatora kose koji daruju svoju kosu, do društveno odgovornih kompanija i dobrih 
ljudi koji pomažu da projekat “Moja kosa tvoja kosa” finansijski funkcioniše. 
BH Telecom je kompanija koja je podržala projekat “Moja kosa tvoja kosa” od samog 
početka. Ove godine je donacijom u iznosu od 10.000 KM pomogao da on nastavi 
funkcionisati u 2020. godini i donese mnogo sreće i radosti u dane koji su ispunjeni 
ogromnom borbom i voljom za životom.
Uprava i zaposlenici BH Telecoma i nogometni reprezentativac, Miralem Pjanić, su 
pokrovitelji dva apartmana, Visibaba i Kućica. Koliko to zdravstvene prilike dozvoljavaju, 
redovno posjećuju Roditeljsku kuću i druže se s djecom i roditeljima.
“Ponosni smo što je BH Telecom uz Udruženje Srce za djecu oboljelu od raka od 
osnivanja jer pružiti podršku i olakšati svakodnevnicu djeci i roditeljima, koji borave u 
Roditeljskoj kući, je najmanje što možemo učiniti. Na ovaj način želimo da im pokažemo 
da nisu sami u svojoj borbi i da u Upravi i zaposlenicima BH Telecoma uvijek imaju 
prijatelje i podršku”, rekao je Sedin Kahriman, generalni direktor BH Telecoma.   

Rođendan BH Telecoma

Čestitke prijAteljima
Mjesec septembar je mjesec kada naši prijatelji iz BH Telecoma slave svoj rođendan 
pa smo im tom prilikom poslali jednu posebnu i unikatnu rođendansku video čestitku, 
koju je BH Telecom, u znak zahvalnosti, prikazao na 2. godišnjoj konferenciji “Sarajevo 
TECHLAB 2020 BH Telecom”.

Video čestitku koju je 
Udruženje uputilo BH 
Telecomu možete pogledati 
na sljedećem linku:

Misija Udruženja Srce za djecu je omogućiti aktivnu, 
trajnu i cjelovitu podršku djeci oboljeloj od raka i 
njihovim najbližima, a vizija je da svako dijete u Bosni 
I Hercegovini ima ravnopravno odrastanje. Vodeći 
se navedenim Udruženje skoro 18 godina pomaže i 
podržava oboljelu djecu i mlade, posebno se fokusirajući 
na period bolničkog liječenja.
Tokom 2019. smo govorili o važnosti podrške i nakon 
završenog liječenja, jer djeca i porodice nailaze na 
mnoge probleme u kojima trebaju dodatnu podršku. 
Odlučili smo djelovati kroz projekat Mobilnog tima i 
pružiti im podršku kako bi obezbijedili kvalitetu života 
djece i nakon završenog liječenja.

Isti je neprijatelj
Godine iskustva, kontinuirana podrška i praćenje djece 
i stanja njihovih porodica nakon liječenja, dovele su nas 
do saznanja da trebamo još aktivnije biti uz našu djecu 
i porodice i nakon liječenja, jer završetkom liječenja ne 
završava se njihova borba. Period nakon liječenja donosi 
nove izazove, a mnogo je lakše kada roditelji znaju da 
nisu sami.
Kada se desi dječji rak tada su djeca samo djeca, roditelji 
samo roditelji i svi imaju samo jedan cilj, a to je da 
dijete ozdravi. Tada je razumijevanje ključno i bitno je 
u preživljavanju takve teške situacije. Roditelji među 
sobom upravo nalaze to razumijevanje odakle god da 

Pandemija nije zaustavila Mobilni tim

Djeca su samo djeca
Brojke kažu da je Mobilni tim do sada posjetio 22 porodice sa ukupno 64 
člana i lično im uručio 62 higijenska paketa

dolaze, jer se bore s istim neprijateljem - rakom kod svog 
djeteta.
U proteklom periodu formirali smo stručni tim koga 
čine dvije psihologinje, socijalna radnica, vlasuljar i po 
potrebi volonteri - članovi MladiCa. Cilj Mobilnog tima 
je pružiti stručnu pomoć i podršku svim porodicama iz 
cijele FBiH, koje se bore za izlječenje svog djeteta, ali i 
onim porodicama koje su završile svoju borbu, jer borba 
se nastavlja i nakon izlječenja.
Vidljivost i potreba za Mobilnim timom posebno je 
došla do izražaja u vrijeme pandemije koronavirusa, 
jer smo od početka pandemije pronalazili načine kako 
da pomognemo prije svega svojoj djeci i roditeljima, 
ali i svima koji se brinu o oboljeloj djeci pa su tako 
uručili mnoge vrijedne donacije hematoonkološkim 
odjeljenjima u Tuzli i Sarajevu, te pedijatrijskoj klinici u 
Bihaću.

Bilo je i tuge
Mobilni tim je bio u posjeti Klinici za dječije bolesti 
Sveučilišne kliničke bolnice Mostar. Tamo smo donirali 
TV, infuzione pumpe, dezinfekciona sredstva, zaštitne 
maske i rukavice. U Banjaluci smo posjetili naše prijatelje 
iz Udruženja Iskra, koje vodi tamošnju roditeljsku kuću, 
odnijeli smo im dezinfekciona sredstva, zaštitne maske i 
druge higijenske potrepštine.
Posjetili smo porodice u Sarajevu, Busovači, Novoj Bili, 
Turbetu, Visokom, Kalesiji, Vitezu, Lukavacu, Živinicama, 
Tuzli, Tešnju. To su bile posjete sa raznim povodima kao 
što su uručenje paketa pomoći, medicinskih pomagala, 
posjete nakon završenog liječenja van granica BiH, 

uzimanje mjera za izradu perika i uručenja istih ili 
jednostavno odlazak na šoljicu razgovora. Nažalost, 
posjete su bile i tugujućim porodicama i odlazak na 
dženaze / sprovode.
Brojke kažu da je Mobilni tim do sada posjetio 22 porodice 
sa ukupno 64 člana i lično im uručio 62 higijenska paketa. 
Sve ovo je lakše bilo uz podršku Lions Club International 
i Unicredit fondacije koje su podržale projekat Mobilnog 
tima.

Online kampanja
Jedan od problema uvijek predstavlja finansiranje 
projekata. Tako smo sa startom ovog projekta pokrenuli 
i online kampanju „Mobilni tim“ gdje smo putem 
online platforme Global Giving prikupljali neophodna 
sredstva kako bi tim bio funkcionalan. Kroz kampanju 
su prikazane priče djece koja su se obradovala posjeti 
mobilnog tima i uposlenika Udruženja Srce za djecu. 
Također, roditelji su kroz svoje priče i iskustva približili 
javnosti važnost postojanja i djelovanja mobilnog tima. 
Svoj doprinos kampanji dala je i riječ stručnog osoblja iz 
mobilnog tima koji su sa stručne strane objasnili njegov 
značaj. Kampanja je naišla na solidan odziv javnosti i 
našeg društva te su prikupljena sredstva za početak 
djelovanja tima. 
Nakon kampanje se ukazala prilika da apliciramo sa ovim 
projektom na javni poziv Unicredit Fondacije te smo tako 
obezbijedili sredstva za funkcionisanje tima u narednom 
periodu. 

Međunarodni dan djece oboljele i liječene od 
raka, 15.februar, u 2020. godini obilježili smo pod 
sloganom “Jer neke pobjede ne možemo dobiti 
sami”. Kroz online kampanju, zajedno sa našim 
herojima i ambasadoricom Udruženja, Amrom 
Džeko, ukazali smo na probleme s kojima se, pored 
raka, bore djeca i roditelji, kao što su: cijene lijekova 
i tretmana u inozemstvu, birokratske komplikacije 
(veoma često bude kasno), nepostojanje pristupa 
inovativnim lijekovima, nepostojanje pristupa 
kliničkim ispitivanjima, komplicirane procedure 
nabavke lijekova, ograničene mogućnosti liječenja u 
inozemstvu. Sve su ovo područja u kojima trebamo 
zajednički raditi i prepreke koje moramo prevazići, 
kako bi liječenje djece oboljele od raka bilo što 
uspješnije i kako bi naša dječica i njihove porodice 
kroz ovaj proces prošli što lakše. 
12. FEBRUAR 2020. Obilježavanje 15.februara, 
Međunarodnog dana djece oboljele i liječene od raka, 
započeli smo nešto ranije, ali na jedan lijep, simboličan 
i koristan način. Započeli smo  ga sa djecom, učenjem, 
znanjem, drugarstvom i podrškom. Naš mobilni tim 
posjetio je razred jednog našeg superheroja u OŠ “Hasan 
Kikić” u Gradačcu, koji je trenutno na liječenju. Razgovarali 
smo, gledali crtani film i učili o dječijem kanceru, na koji 
način možemo biti jedni drugima podrška.
Ova predivna djeca, pravi drugari, su pokazala razumi-
jevanje i ljubav. Pokazali su da se mogu osloniti jedni na 
druge te da se njihov drugar može vratiti među svoje 
vršnjake sigurno i bez straha.
Hvala predivnom osoblju i razrednici na saradnji i gosto-
primstvu te što su bili spremni da zajedno s nama budu 
uz dijete i pomognu mu da što lakše prebrodi teške tre-
nutke.
13. FEBRUAR 2020. Divna priča o prijateljstvu dobila 
je svoj nastavak sa našim prijateljskim Udruženjem 
žena sa karicnomom “Nijemi krik” iz Kalesije koje su u 

svom gradu pokazale kako su solidarne, kako najbolje 
razumiju šta je to borba s rakom. Pokrenule su akciju na 
kojoj su prikupljale sredstva za djecu oboljelu od raka 
od kojih su na kraju kupljeni lijekovi, zaštitna oprema 
i druge potrepštine za Odjeljnje za hematologiju i 
onkologiju Klinike za dječije bolesti UKC Tuzla, a sve u 
svrhu olakšavanja svakodnevnice naših mališana koji se 
liječe na tom Odjeljenju. 
14. FEBRUAR 2020. Obilježavanje 15.februara nastavili 
smo posjetom našoj najhrabrijoj djeci na Odjeljenju za 
hematologiju i onkologiju u Tuzli, uručivši im poklone za 
koje se nadamo da su im uljepšali dan. Potom smo, u 
biblioteci Klinike za dječije bolesti UKC Tuzla,   zajedno 
sa cijenjenom nutricionistkinjom, doc.Marizelom 
Šabanović, organizovali nutricionističku radionicu za 
naše roditelje i medicinsko osoblje za Odjeljenja za 
hematologiju i onkologiju. Radionica je bila više nego 
korisna, bila je   inspirativna. Roditelji su dobili mnoge 
odgovore na njihove dileme i pitanja i zadovoljni su otišli 
sa radionice.  
Veoma smo zahvalni medicinskom osoblju Odjeljenja za 
hematologiju i onkologiju Klinike za dječije bolesti UKC 
Tuzla što su bili s nama na radionici i što su ju upotpunili 
svojim znanjem i mišljenjima. Pokazali su ponovo kako 
se usavršavaju na svim poljima kako bi bili od najveće 
pomoći našoj dječici i roditeljima. 
Na najljepši način obilježili smo ovaj, za nas,  bitan da-
tum. Obilježili smo ga zajedništvom, pokazujući da smo 
svi maksimalno uključeni u proces ozdravljenja naših 
mališana: i ljekari, i roditelji i Udruženje. Pokazali smo da 
sve možemo zajedno. 
U znak slavlja i zahvalnosti Odjeljenju smo poklonili Nutri 
Bullet koji će poslužiti roditeljima i osoblju za spravljanje 
super zdravih napitaka, a našoj dječici i roditeljima smo 
uručili poklone. 
16. FEBRUAR 2020. Kao i svake godine, centralna 
svečanost obilježavanja Međunarodnog dana djece 

Kako smo obilježavali 15. februar 2020.

Radost života zasjenila je sve
Nije, ipak, sve tako sjajno, upozorili smo i na brojne probleme s kojim 
se susreću bolesni mališani i njihovi roditelji, koje moramo rješavati svi 
zajedno

oboljele i liječene od raka jeste naša Svečana akademija, 
na kojoj su bila prisutna izliječena djeca iz cijele FBiH. U 
Hotelu Hills smo pripremili bogat program u kojem su 
maksimalno uživali. Program su vodili naši hrabri borci, 
Hena i Kenana, koje su bile na vrhuncu zadatka I obavile 
su ga kao profesionaci. U sklopu programa, naši kreativni 
mališani su recitovali najljepše pjesme, neki od njih 
su i plesali, a sve ih je zabavio Mravko Travko i Crvčak. 
Također smo ispratili u penziju našu cijenjenu prof.
dr.Melihu Sakić, šeficu Hematoonkološkog odjeljenja 
Pedijatrijske klinike u Sarajevu, poklonivši joj poklon koji 
će ju podsjećati zauvijek na zahvalnost roditelja i djece čije 
živote je spasila i dala im pregršt ljubavi i razumijevanja 
tokom najtežeg perioda u njihovim životima. Naravno, 
neizostavni dio je bilo kićenje Drveta života, na koje su 
zlatne vrpce sa svojim imenom stavili mališani koji su 
u prethodnoj godini završili svoje liječenje. Svima smo 
uručili diplome za hrabrost i poklone, slaveći njihovo 
herojstvo i život. Slavlje ne bi bilo slavlje bez torte pa smo 
presjekli i tortu zaželjevši dobro zdravlje i radost svima. 
Posebnu radost kod naše djece izazvao je Kutak za djecu, 
gdje su, na različitim štandovima imali priliku naučiti 
nove vještine i vidjeti nove stvari, ali se i zabaviti. Naša 
divna Maja Hadžiselimović im je pokazala osnove robo-
tike te su upravljali robotima. Naš dugogodišnji prijatelj 
Emir Salkić prezentirao je kako se izrađuju mnoge zanim-
ljivosti na 3D printeru. Naš dragi Berni iz Triptiha zajedno 
s mališanima pravio je kreativne bedževe sa njihovim im-
enima i izazvao salvu smijeha i zabave. Radost je donio 
i Mravko Travko, dijeleći svoje CD-ove pomoću kojih je 

zabava nastavljena i u domovima naših mališana. S nama 
su bili i naši prijatelji iz udruženja Srce puno osmjeha, koji 
su na svom štandu oslikavali lica djece, a imali smo pri-
liku u sali vidjeti mnogo tigrića, maca, ali sigurno velikih 
boraca. Na jednom od štandova i naš vlasuljar, Fuad Hali-
lović, je demonstrirao kako se to pravi perika. Svoj rad na 
štandu predstavile su i naše MladiCe. Za dobru atmosferu 
i najljepšu uspomenu zaslužni su naši prijatelji iz Photo 
Zone-a, gdje su svi gosti imali priliku fotografisati se i na 
licu mjesta dobiti svoju fotografiju. 
Da sve ostane zabilježeno u vremenu fotografijom potru-
dio se naš dragi Ilia Alexanderson, koje je uvijek tu za našu 
djecu i Udruženje. 
17. FEBRUAR 2020. Održali smo predavanje o temi 
“Psihološki aspekt maligniteta kod djece i mladih” za 
studente Odsjeka pedagogije i psihologije Filozofskog 
fakulteta Tuzla, predovđenje voditeljem Odsjeka, 
profesorom Gabrielom Pinkasom. Predavanje su održale 
psihologinja Udruženja, Sabina Duman i socijalna radnica 
Jasna Vatreš, a praktičnu stranu priče prikazale su naše 
hrabre MladiCe, Azra, Fuad i Harun, kroz svoje iskustva i 
životne priče. Također, u sklopu predavanja, prikazan je i 
dokumentarni film “Velika bijela kuća”. 
29. FEBRUAR 2020. Obilježavanje 15.februara završilo 
je krajem tog mjeseca na isto tako divan način kako je i 
počelo: održavanjem akcije darivanja kose i premijerom 
filma „Velika bijela kuća“ u Velikoj Kladuši, u organizaciji 
prijateljskog Udruženja „Sutra je novi dan“. 



|20|

In memoriam

..KOJI NASTAVLJAJU ŽIVJETI
U NAŠIM SRCIMA

Uzmimo trenutak da se prisjetimo i zapamtimo.

Svi naši mališani koji su izgubili bitku sa rakom žive u svima 

nama. Njihovi osmijesi su zvijezde koje nas noću podsjećaju 

da tamo postoje i tokom dana, da su prisutni dušom, iako 

ne vidimo njihova mala tijela i da ih trebamo držati u svojim 

sjećanjima, jer kroz njih nastavljaju postojati.

Sjećamo se
   onih koje volimo...

Ahmed Selmanović
28.10.2015 - 1.11.2018.

Ajdin Šišić
15.7.2017 - 28.1.2020.

Ajnur Mujić
6.12.2015 - 22.11.2018.

Akil Hadžihalilović
17.3.2013 - 7.3.2020.

Ali Aganović
19.8.2012 - 14.11.2013.

Amar Kopić
26.5.2000 - 1.2.2011.

Amina Perenda
10.12.1998 - 17.5.2018.

Amor Sulejmanović
22.2.2011 - 24.9.2017.

Ana Kesten
23.7.2001 - 21.11.2018.

Anes Begić
22.4.2003 - 20.3.2020.

Arduana Moranjkić
28.12.2008 - 23.11.2012.

Arman Kisić
27.11.2009 - 14.11.2011.

Belmin Imšić
5.4.2000 - 10.11.2012.

Bilal Avdić
14.2.2016 - 7.1.2021.

Bilal Đipa
17.3.2018 - 26.3.2020.

Haris Pačić
7.7.1996 - 2.1.2009.

Ibrahim Duraković
15.12.2008 - 11.1.2020.

Jan Dragnić
8.11.2016 - 5.1.2021.

Khan Spahić
14.5 2019 - 1.2.2020.

Edin Mušić
17.5.1997 - 17.10.2019.

Elma Mahmutović
27.7.2011 - 29.7.2018.

Eman Karalić
12.2.2010 - 23.10.2013.

Eman Salić
9.10.2010 - 16.4.2020.

Emina Muratović
8.3.2013 - 17.2.2020.

Ena Horić
29.5.2006 - 21.7.2017.

Ermina Gagulić
12.2.2003 - 5.7.2015.

Faris Hukić
30.7.2011 - 24.12.2015.

Faruk Lemeš
10.11.2006 - 11.2.2019.

Hajrudin Kamenjaš
9.5.2005 - 22.12.2013.

Dženan Pinjić
9.2.2002 - 16.7.2018.

Klara Subotić
20.9.2008 - 12.10.2018.

Lejan Sunulahpašić
16.11.2014 - 9.2.2016.

Lejla Avdić
9.7.1998 - 21.3.2012.

Lorena Akrap
25.9.2007 - 11.11.2019.

Maida Kamberović
8.4.2005 - 26.5.2018.

Nejra Hafizović
17.12.2000 - 28.9.2017.

Omer Hasanović
22.3.2001 - 11.4.2018.

Sabahudin Mujanović
13.5.1996 - 6.7.2020.

Sara Okan
6.5.2008 - 26.8.2015.

Sonita Mujić
29.6.2005 - 15.1.2020.

Sumeja Ibrahimspahić
21.7.2005 - 10.5.2019.

Tamara Martić
13.7 2013 - 23.1.2015.

Tarik Suljić
30.12.2008 - 16.1.2013.

Vedad Haskić
4.2.2003 - 31.12.2014.

Šerifa Mehić
5.4.2002 - 27.7.2018.

TANJA KIŠIĆ
majka djeteta preminulog od raka

Roditelja morate pustiti da plače
Roditelje pozivam da pokušaju da kroz svoj period i proces tugovanja, da se 
vežu za svoju djecu kroz ljubav, jer mi se za svoju djecu koju smo izgubili 
vežemo kroz tugu i bol, a to ne mora da bude tako
Autor: Anadolija Balkan 

Sarajka Tanja Kišić, majka je dječaka Rijada koji 
je, nažalost, izgubio svoju bitku s karcinomom. 
Preminuo je 2013. godine, kada je imao 10,5 godina. 
Dijagnosticirana mu je leukemija s nepunih 10 godina, 
a njegova borba je trajala oko osam mjeseci.

U razgovoru za Anadoliju, Kišić govori o tome s 
kakvim iskušenjima se roditelj susreće u periodu 
nakon gubitka djeteta, u čemu crpi snagu da bi 
ponovo počeo iole normalno funkcionisati, šta je to 
što je u tom periodu najviše potrebno roditelju, kao 
i o tome na šta ljudi trebaju obratiti pažnju u samom 
pristupu i komunikaciji s porodicama koje tuguju za 
preminulim djetetom.

Momenat kada prestajete biti čovjek i 
postajete mašina 
Kišić prisjećajući se momenta kada saznaje da njen sin 
boluje od opake bolesti, ističe kako tad nastupa šok, koji 
je prisutan tokom cijelog liječenja.
“Vi ste cijelo vrijeme u nekoj nevjerici. Čitavo vrijeme sam 
bila u nekom isčekivanju da će doktori doći i reći ‘znate 
mi smo sve pogriješili, sve je ovo bila jedna greška’, a da 
ću im ja sve to halaliti i da ćemo mi lijepo ići našoj kući. 
Mislim da roditelji nemaju tu dovoljno vremena da se 
nešto snalaze, jer vi jednostavno nemate drugog izbora, 
upadate u tu mašinu i borite se za život svog djeteta. Tad 
zapravo postajete mašina, niste čovjek, nego mašina”, 
govori Kišić.
Dodaje kako u tim momentima veoma dobar posao radi 
Udruženje “Srce za djecu oboljelu od raka”, jer kaže da su 
joj bili potrebni savjeti kako da komunicira sa sinom, da li 
da mu sve kaže ili da to krije od njega. Dodaje da djetetu 
koje je u tom uzrastu kad već zna neke stvari, morate 
objasniti i zašto je on bolnici, pa šta je leukemija, zašto 
ne može u školu, zašto mu opada kosa.
U tim momentima, svaki vid podrške je jako bitan, bitna 
je podrška i prijatelja. Kišić navodi kako je imala veliku 
podršku porodice, zatim muževe porodice, radnih kolega 
iz Sudske policije, koji su, kako je kazala, bili uvijek tu šta 
god da je zatrebalo.

Neugodnosti s maskom 
Prva i možda jedina neugosnost tokom perioda liječenja 
jeste reakcija okoline na masku koju je morao nositi njen 
sin.
“Kada pored vas stoji dijete s maskom, a neko drugi 
tamo sklanja svoje djete misleći da će biti zaražen, to je 
vrlo ružna situacija jer ljudi ne zanju da dijete nosi masku 
ne što će zaraziti nekog drugog, već da bi sačuvalo sebe i 
svoj imunitet. Nekako sam tad željela da naglas govorim 
ljudima de se malo edukuju, jer u tim momentima to jako 
teško pada i djetetu i roditeljima. Dosta mi je svega, još 
mi treba to etiketiranije. U periodu liječenja, nisam imala 
nekih drugih neugosnosti osim te maske, jer njegovi 
drugari su bili u toku, mi smo s Rijadom o tome pričali”, 
istakla je Kišić.
Kada je riječ o periodu nakon gubitka djeteta, Kišić govori 
da ljudi i okolina, više iz neznanja, počinju etiketirati 
takve porodice, počinju ih izbjegavati, kao da ne žele 
imati ikakav kontakt s njima.
Ističe da se na tome treba posebno raditi, da se ljudi 
osvijeste i edukuju o tome šta znači gubitak djeteta i 
koliko je roditelju potrebno vremena da, nakon što je 
izgubio dijete, počne funkcionisati.
“Roditelj nikada više ne može biti isti kao prije. Nikada ne 
može biti na toj razini, ali može profunkcionisati. Dakle, 
ljudi više iz neznanja mnogo griješe i mnogo povrijede 
tugujuće roditelje. To je ono na što želim da skrenem 
pažnju. Rečenice, ‘pa šta ćeš, bio je Bogu draži’, zatim 
‘sad je na ljepšem mjestu’, u tim momentima roditelju 
teško padaju, jer za roditelja u tom momentu ne može 
biti ljepše mjesto za njegovo dijete nego pored njega. 
Koliko god mi vjerovali u Boga, sve to može razum 
donekle da shvati, ali srce ne može, bar u mom slučaju. 
Zatim rečenica, ‘eto sad imaš dvoje, rodila si’, roditelju 
tada zvuče kao ‘hajde, bilo prošlo’. Ja sam se u početku 
mnogo ljutila na sve to i na kraju sam došla u situaciju 
da nisam ni s kim komunicirala. Mogla sam razgovarati 
samo s majkama koje su preživjele gubitak, jer su me 
nervirali svi ti komentari koji nemaju nikakvu svrhu, osim 
što vas povrijde. Zamislite čovjeka koji je izgubio nogu ili 
ruku, da li biste mu vi prišli i kazali ‘hajd, izgubio si desnu, 
eto sad imaš lijevu nogu’, pa naravno da ne bi. Dakle, 
ne može niko nikoga zamijeniti. Naša djeca, bez obzira 

da li živjela dan, 10 ili 20 godina, da li su se uopće rodila 
živa, bol majki, bol roditelja, je ista. Ona će postojati čitav 
život i zbog toga se mora roditeljima dozvoliti da pričaju 
o svojoj djeci, da pričaju o svojoj boli”, pojašnjava Kišić.

Život kao preživljavanje
S obzirom da se radi o jednoj velikoj traumi i šoku za 
svakog roditelja, na pitanje iz čega je crpila snagu i kako 
je uspjevala boriti se s gubitkom djeteta, Kišić odgovara 
kako je teško tačno reći šta joj je davalo snagu, osim što 
se posvetila vjeri. Jedina utjeha joj je bila to da taj rastanak 
s njenim djetetom nije konačan, odnosno vjera da će se 
ipak sresti na drugom svijetu i da će biti nagrađeni za sve 
to što su propatili.
“Život nakon smrti mog Rijada, nekih godinu dvije, mogu 
reći da se svodio na puko preživljavanje. Razmišljala 
sam na način ‘da mi je kako da provedem narednih 
deset minuta, a za poslije ću vidjeti’. To je život u kojem 
ne možete da planirate šta ćete raditi sutra. Jer je toliko 
ste u svoj boli da za vas ne postoji naredna tri sata, a 
pogotovo ne sutra”, istakla je Kišić.
Potom dobija drugog sina, Imrana, koji sada ima pet 
godina, a rođen je pet dana nakon Rijadove prve 
godišnjice smrti. Kasnije je rodila i trećeg sina Bilala.
“Tada sam jednostavno morala da profunkcionišem, jer 
nisam više u pitanju bila samo ja, tu je bila i beba. I ja sam 
funkcionisala u smislu da ga nahranim, presvučem, ali 
sam osjećala da, tako da kažem, nisam u tom kapacitetu 
majka u kojem sam bila s Rijadom. Znate, i za to vam 
treba vremena, kada dođe novo dijete u porodicu, i nije 
tako jednostavno povezati se s tim djetetom i reći evo 
ga sad imamo novo dijete. Nekako to tugovanje mora 
da odradi svoj proces. To niko ne može uraditi za nas, 
moramo sami da kroz to prođemo. Kasnije sam rodila 
i trećeg sina i oni su mi ono što mi daje snagu da idem 
dalje. Često kažem da me je drugi sin sačuvao od same 
smrti, da jednostavno ne uvenem, a treći sin je sve to 
malo pogurao. Tako da sad to, hvala Bogu, sve nekako 
funkcioniše, ulazim u sedmu godinu bez Rijada i mislim 
da sam tek unazad godinu dana osjetila da se polako 
vraćam, odnosno da se vraća dosta dijelova one stare 
Tanje”, navodi Kišić.

Vjera mi je pomogla da shvatim da ovo nije 
konačan rastanak
Dalje govori o tome koliko joj je vjera pomogla u njenoj 
borbi tokom Rijadovom liječenja, ali i nakon njegove 
smrti. Kako ističe, čovjek mora imati u sebi nešto što će 
ga održati na ovom svijetu, jer ni jedan roditelj nije toliko 
jak da može sam podnijeti tu količinu boli.
“Prije nego što će Rijad otići u bolincu, ja sam počela 
malo više čitati o vjeri i posvetila sam se tome. Onda 
sam jednostavno imala želju naučiti da klanjam i tokom 
Rijadovog boravka u bolnici sam i naučila klanjati i počela 
obavljati namaze. Te noći kad je moj Rijad preselio, ja sam 
se pokrila (hidžab) i to mi je dalo snagu da jednostavno 
vjerujem da ovo nije moj konačan rastanak s Rijadom, da 
ovo nije kraj. To me jedino održavalo. Hiljudu puta sam 
pomislila na svoju smrt i to je jedina prisutna misao kod 
roditelja u tom periodu. Zašto se nisam ubila, vjerovatno 
me bilo stah Božije kazne da tek tada više nikad neću 
vidjeti svog sina. To je jako bitno, jako bitno je imati u 
sebi nešto što će vas održati na ovom svijetu, jer ni jedan 
roditelj nije toliko jak da može sam podnijeti tu količinu 

boli. Ja mislim da nas ipak samo dragi Bog uzme za ruku 
i provede kroz to. Jer, vjerujem da ne postoji toliko jak 
roditelj da to može izdržati”, pojašnjava Kišić.

U razgovoru s roditeljem pažljivo birati 
rečenice
Govoreći o tome šta je potrebno roditelju i na koji način 
mu se može pružiti podrška, Kišić nagalašava kako je 
za roditelja najznačajnije da ne ostane zatvoren u kući. 
Kako kaže, podrške ima, ali ona mora bit adekvatna.
“Šta okolina može uraditi. U tim prvim danima mogu 
konkretno uraditi to da jednostavno pitaju na koji način 
mogu pomoći. Mogu napraviti ručak, donijeti nešto da se 
jede, ako ta porodica ima djecu mogu ih izvesti i negdje 
prošetati, mogu platiti račune, pospremiti po kući, skuhati 
kafu, sve je to jako bitno jer roditelji u tim momentima 
nemaju snage ni za šta”, ističe Kišić, podsjećajući kako 
je za roditelje sve dobro dok ljudi dolaze na žalost, tek 
nakon toga, kad ostanu sami, polahko počinju shvatati 
da njihvog djeteta više nema.
Razgovor je također veoma značajan za jednog roditelja 
koji je ostao bez djeteta. Kišić navodi kako je od samog 
početka počela ići na psihoterapije, a ide i danas kad 
osjeti da joj je potreban razgovor. Takav razgovor je, 
dodaje, veoma značajan, i jako je bitno imati tu vrstu 
konkretne podrške.
Osim te stručne, potrebno je da roditelj ima nekoga uz 
sebe s kim će moći razgovarati, a nekad je bitno samo 
da neko bude tu, da roditelj ne bude sam. No, Kišić 
naglašava, ono što je posebno značajno jeste paziti na 
način komuniciranja s roditeljem koji je preživio gubitak 
djeteta, odnosno biti oprezan s rečenicama koje mu 
upućujete u namjeri da ga utješite.
“Rečenice poput ‘Nemoj plakati, ne valja plakati, sad 
je njemu na onom svijetu teško što ti plačeš’, ljudi ne 
shvataju da time meni ne dozvoljavaju da plačem, a šta 
ja drugo mogu nego da plačem, desila mi se najgora 
stvar na svijetu i šta ćete vi drugo nego plakat, to je 
najmanje što možete da uradite, ne dozvoljavaju mi da 
tugujem, a pored toga mi još dodaju i taj osjećaj krivice 
da je mom djetetu teže zbog mojih suza. Dakle, samo 
jedna rečenica može da stvori još veću tegobu roditelju 
a onda on postepeno počinje da se distancira od ljudi. 
Zatvaramo se u sebe i tu nastaje problem. Ja kontaktiram 
s majkama koje prolaze kroz iste muke i sve govorimo da 
imamo taj isti problem, što ljudi ne zanju da nam pruže 
podršku”, pojasnila je Kišić.
– Roditelju je sasvim dovoljno da čuje rečenicu – “Šta 
mogu uraditi za tebe?”
Dodaje kako se i danas, sedam godina nakon smrti 
djeteta, kada tokom razgovora s nekim počne pričati o 
sinu Rijadu suoči s rečenicom “hajd dobro pusti, eto imaš 
njih dvojicu”, što joj vrlo teško pada.
  “Mislim, hvala Bogu pa ja imam njih dvojicu, ali meni 
niko ne može zamijeniti moje dijete. Ja hoću da pričam, 
isto kao što neko priča i o svom živom djetetu. Ljudi iz 
neznanja, ja sam u početku mislila da ljudi uopće nemaju 
sluha, međutim shvatila sam da ljudi ne znaju kako da se 
ponašaju u tim situacijama, ne zanju šta da kažu. Dakle, 
pitajte roditelje kako im možete pomoći, ako neko plače, 
pustite ga da plače, dovoljno je samo da budete tu i to 
je sve što roditeljima treba. Jer, vi nemate tu magičnu 
rečenicu kojom meni možete olakšati. Možete biti tu, 
možete me zagrliti, možete reći ‘znam da ti je jako teško, 

